
570 hitz

 Musuak 

Denetariko musuak daude eta norberaren irudimena da haien aniztasunaren muga bakarra 

Agurtzane Ormatza Imatz 

Harluxet Hiztegi Entziklopedian musua hitza bilatuz gero, hauxe ageri da: 

«Adiskidetasuna, maitasuna, begirunea erakustearren norbait edo zerbait ezpainez ukitzea». 

Musuak, baina, denetarikoak daude, emakume eta gizon beste. Badaude gozatzekoak direnak, maitasuna adierazteko, lizunkerietan ibiltzeko, mina kentzekoak, adiskidetasuna zabaltzeko, dolumina agertzeko, haserrealdiaren ostean elkartzeko, negarra baretzeko, traizioa edo errespetua adierazteko, agur edo gabon esateko, konpromisozkoak, aurkezpenak egiteko, olgetako, filmetan ematen direnak imitatzeko, derrigorrezkoak edota desatseginak ere badira. 

Musuen jatorriari dagokionez, zabal idatzi izan da, baina adostasunik ez dago, hainbat iritzi daude-eta: umearen xurgatzearen bulkadarekin lotuta dagoela, tribuetan eta animalietan elkar usaintzearen ohiturarekin zerikusia daukala, emeak ahoan mamurtzen duen jatekoa bere kumeei emateko moduarekin lotuta ere badagoela... Denak oso logikoak, denak musuaren jatorria, kontzeptu gisa, azaltzeko modukoak. Musuaren mamia norberaren esperientziak azalduko du eta. 

Argi dagoena da giza ezpezieen eta beste animalien espezieen artean, batez ere emeek ageri dutela, euren kumeei, maitasuna adierazteko modu bezala. 

Musuak ume jaioberriari -gerorago ere bai- ematea izaten da, berba goxoekin eta laztanekin batera, amek eta aitek maitasuna adierazteko dauzkaten moduetariko bat. Modu horiek, umearen intimotasuna, maitasuna eta ziurtasun emozionala garatzeko ezinbestekoak bilakatzen dira. Beraz musuak badu bere garrantzia denon garapen pertsonalean. 

Musu batzuek lehorrak dira, besteak bustiak, sakonak, zabalak, txikiak, beroak, xamurrak, ur tanta moduan jaisten direnak, lodiak, gogorrak, xuabeak, astiro hasten direnak eta izugarrizko danborradaren martxa hartzen dutenak, xurrutean ibilteko, ezpainen artean mihinarekin jolasteko, ziztada modukoak direnak, haginkadatxoak emanez bidea egiten dutenak... Hainbat modutan ematen dira, begirada baten bidez, betileekin ematen badira pinpilinpauxa musuak ei dira, sudur-sudurren kontra igurtziz inuitek ematen ei dute, eskutitzetan idazten dira, ispiluan ezpainetakoarekin marraztu ahal dira, putz eginez edo eskua ahora eraman eta botaten direnak, berbek gauzatutakoak entzuten dira... 

Behin baino gehiagotan, erotikaren itsasoan murgilduz gero, musuak bestelako jokabideen atea izaten dira. Hau da, musuak lehenengo platera bihurtzen dira postrearen zain dauden edo dagoen gonbidatuentzat. Hori dela eta, emakume eta gizon batzuei gertatzen zaie postrea jan gura ez eta hainbeste maite dituzten musuak saihestu behar dutela sentitzen dute. Are gehiago, kasu batzuetan musuaren usain zoragarria nazkagarria bihurtzen da. Musuak ez dira zertan izan behar bitarteko bat, musuak badaukate pisu nahikoa berezko objektu izateko. Musuak daudelako norberaren desioak ipintzen dituen lekuan, lehenengo platerean, erdikoan, amaieran eta postrearen gainetik ere bai. 

Askotan ez dakigu nola eman musuak. Gogoratzen lehen musua? Nolako urduritasuna, lotsa, beldur punttua, gogoa, grina, kuriositatea... emaitzak denetarikoak. Gaur egungo nerabeek jakinmin berbera, gogo bera eta beldur punttu berarekin ea zelan ematen diran musuak galdetzen dute. Eta errezeta magikorik ez. Norberaren gogoari jarraituz, aurpegi biak elkartuz, gorputzari entzun eta... Muuuuxxxxxxuuuu. 

Hori horrela izanda ere, harreman berean, bikotekide edo lagun desberdinekin ere, beti dago lehenengo musu bat... urduritasun pixka bat, lotsa punttua, gogoa... 

Musuen ibilbidea irudimena bezain zabala izan liteke. Musutxuen bidez egindako pijama marraztu liteke gorputzean; titien magaletik titiburuetara hurbildu, eta biguntasuna sendotasun bihurtuz; klitoriaren edertasuna bilatuz, lorearen usaina aurkitu; sakrotik lepozurreraino, bizkarrezurraren bidea markatuz; barrabilen dinbilin-danbala gozatzeko txoko bilakatuz; besapeetatik gerri bueltaraino ese luze bat eginez; aluaren ezpainen mamitasuna dastatu; belarriondoan batetik bestera zuloetan galduta; kokospetik bular arteko bide txikia topatu arte; aurpegiaren mugak zehazteko marra; zakilaren ximurrak lisatu duten musuen ibilaldia; ipurdien mamietan zirkuluak eginez zuloraino hurbiduz; besaurrearen zainen bideari erreparatuz, eskumuturraren muga gainditu eta hatzamarretan agertu; triparen zurrunbiloetan sartu eta zilborra uzkurtu; ipurdia amaitzen den lekutik orkatileraino, belaunaren magaletan geldituz; oinaren Turmaleta gaindituz, behatzen landetara heldu olgetako... Gorputzak ematen digun aukera, musuekin jolasteko eta gozatzeko, ezin hobea da. Aprobetxa dezagun! 

